
Nazioarteko zientzialariak, poloak ikertzen hasteko prest 

Antartikoa eta Artikoa aztertzera bideratutako ikerketak egingo dituzte elkarlanean mundu osoan 

Arantxa Elizegi 

Milioika urte daramatza gizakiak Lurrean, eta, hala ere, duela gutxi jarri dira zientzialariak poloetara begira. 1882. eta 1883. urteen artean, lehen aldiz Poloen Nazioarteko Urtea antolatu zutenean, ohartu ziren Antartikoan eta Artikoan ezkutaturik zeuden aberastasunez. Geroztik beste bitan egin dituzte antzeko egitasmoak, 1932an eta 1957an. Ostegunean poloen laugarren urtea hasiko da. Urtebetez zientzialariak buru-belarri arituko dira bi poloetan ezkutatuta dauden misterioak ikertzen. 

Poloen Nazioarteko Urtea ekimena biltzen dituen egitasmoak ofizialki etzi Parisen hasiko duten bilkuran aterako dituzte argitara. Baina Erresuma Batuko taldeak jada aurreratu ditu bere asmoak. Taldeko buru Cynan Ellis-Evansek aurreratu du proiektu horietako asko lehendik martxan daudenen jarraipena direla: «Baina bada alderik; oraingoan nazio asko ariko dira elkarlanean». Orotara 18 herrialdetako zientzialariek hartuko dute parte ikerketa horietan, eta besteak beste, klima aldaketak poloetan izan dezakeen eragina aztertuko dute. 

SEI PUNTU NAGUSI. Sei oinarri nagusi ditu Erresuma Batuak aurkeztutako programak: poloen egoera zer nolakoa den zehaztea; iraganean eta gaur egun poloetan izan diren aldaketek gizartean izan duten eragina aztertzea, eta etorkizuneko aldaketak iragartzea; poloek Lurreko beste inguruneetan duten eragina ezagutzea; zientziak poloetan dituen mugak zehaztea; Artikoaz eta Antartikoaz baliatuz, Lurrari eta espazioari buruzko ikerketak sakontzea; eta poloetako komunitateen bizimodua ikertzea. 

Erresuma Batuko Antartikorako Ikerketa taldea da nazioartean elkarlanean ariko denetako bat. Taldeko arduradun Chris Rapleyren arabera, klima aldaketak gizartean eragin duen kezkan oinarritu dira poloen aurtengo ikerketak bideratzeko. «Neurri batean, Antartikoa geografikoki urrun dagoen arren, guztion lorategian ere badago. Tenperaturak igotzeak esan nahi du izotz gutxiago egongo dela, eta itsasoak gora egingo duela». 

 

Klima aldaketaren ondorioak agerian 

a. e. 

Antartikoan ere eragina izan du klima aldaketak, eta horren ondorioz, zientzialariek aukera paregabea dute orain milaka urtez izotz bloke handien pean egon diren espezieak ikertzeko. 1995az geroztik, tenperaturak igotzen joan dira Antartikoan ere, eta horren ondorioz Larsen A eta B izozmendiak askatu egin dira. Polarstern ontzi izotz-hausleko zientzialariak izan dira izozmendien azpian zegoena ikertzeko aukera izan duten lehenak. Besteak beste, itsas luzokerrak, itsas trikuak, izkira erraldoiak eta aszidiak aurkitu dituzte han. Guztiek 10.000 urte inguru zeramatzaten 200 metroko izozmendien azpian. «Izotza apurtu denean, agerian geratu dira milaka urtez itzalean egon diren inguruak», azaldu du ikertzaile taldeko buru Julian Guttek. 

AUZOKO BERRIAK. Zientzialariak harrituta geratu dira, ikusi dutenean zein azkar baliatu diren beste espezie batzuk izozmendiek agerian utzitako eremuaz. Larsen A izozmendia 1995ean banandu zen Antartikotik, eta Larsen B 2002an. Bi inguruetan aurkitu dituzte lehen aipatutako espezieak. Baina ikertzaileen arabera, askoz ugariagoak dira Larsen Ak utzitako tokian. 

«Polarstern espedizioan ikasi duguna izozmendiaren muturra besterik ez da. Espedizio honek eta datozen hilabeteetan etorriko diren bidaiariek argituko dute nola eragiten dieten klima aldaketak inguru honetan bizi diren espezieei», azaldu du Australiako ikertzaile Michael Stoddartek. Meike Scheidat zientzialari alemaniarrak, berriz, nabarmendu du zein azkar aldatzen ari den Antartikoa: «Harritu egin gintuen horren habitat berria zein azkar kolonizatu duten baleek». 

Polarstern espedizioak hamar aste inguru egin ditu Antartikoan, azaroaren 23tik urtarrilaren 30era. Proiektu horretan hartu dute parte hamabi herrialdeetako 52 zientzialarik. 

